
Kontrol agiri elektronikoa, 
nahitaezko urriaren 5etik aurrera 
Urriaren 5etik aurrera, ez du balio paperezko Administrazio kontrol agiriak, 
hau da,  garraioaren xehetasun guztiak jasotzen dituen kontrol-
dokumentuak, nahitaez elektronikoa izan beharko du, QR kodea duen PDF 
bat; horrela ikuskapenik bada QRaren bidez garraioaren informazio guztia 
erraz eskuratzeko aukera izango du ikuskatzaile edota poliziak. Interesatua 
dagoen edonork ere ikusi dezake lehen paperean ikus zitekeen informazio 
hori: kargatzailea, garraiolaria, jatorria eta helmuga, data, ibilgailua eta 
salgaiaren ezaugarriak.  

Kabinan eraman beharko da garraioak irauten duen bitartean euskarri 
informatikoren batean ala kopia bat paperean, derrigorrez, eta beraz, 
bezeroak ez badio garraiolariari pasatzen, honek sortu beharko du 
interneten dauden plataforma batzuei esker. Bestela biek jasoko dute isuna, 
kargatzaile eta garraiolariak bien ardura da kabinan eramatea.  

Webgunean hainbat plataforma daude prozesu hori errazten dutenak; 
adibidez, Garraio Ministerioaren plataforma sinplean egin daiteke agiria 
https://simple-hmi.plataformasimple.es/ Nahi izanez gero, azalpen gehiago 
ematen dute esteka honetan https://www.plataformasimple.es/es/noticias  

Behin artxibo digitala sortuta, aukera zabala da kamioian eramateko. Arauak 
ahalbidetzen du fitxategi elektroniko hori edozein gailutan izatea, telefono 
mugikorrean, tabletean edo ordenagailu eramangarrian, erakusteko 
moduan, berdin dio zein tokitan; Whatsapp bidez edo posta elektronikoz 
bidali ahal da, eta paperezko kopia bat ere eraman daiteke kamioian. 
Garrantzitsuena dokumentuak QR kodea izatea da, kontrol-agenteek 
eskaneatu eta PDFra edo jatorrizko dokumentu elektronikora iritsi ahal 
izateko. Hor dago eta informazio guztia.  

Telefono mugikorrerekin berarekin erraz erabili, gorde eta erakutsi ahal 
izango du garraiolari autonomoak agiria, formatu digitalean, orain arte 
paperean egin duten bezala. Ez da araudi berri bat, formatua aldatu da 
besterik ez: Paperean bakarrik ez du balio. Formatu digitalean egon behar 
du, QR edo zenbakizko kode batekin, eta eskaneatzean joan-etorriaren 
informazio guztia emango digu. Paperezko dokumentua sortu eta 
eskaneatzeak ere ez du balio. 



Beste xehetasun batzuk Garraio eta Mugikortasun Jasangarriaren 
Ministerioaren webgunean kontsulta daitezke: 
https://www.transportes.gob.es/transporte-terrestre/profesionales-
transporte/servicios-transportista/documento-electronico-control-
administrativo 

Duela hiru urte Garraio Ministerioak, Portuek eta Adifek sortutako 
Plataforma Sinplea web orriak eskaintzen du aukera onena, agiria erraz eta 
dohainik sortzea ahalbidetzen baitu.  

Plataforma ugari 
Sarean, halaber, garraiolariari Kontroleko Dokumentu Elektronikoa sortzeko 
laguntza eta informazioa eskaintzen dioten hainbat plataforma eta web-orri 
aurki daitezke. Batzuk besteak baino merkeago eta eraginkorragoak, 
Garrantzitsuena bete behar guztiak kunplitzea da. Komeni da ondo 
informatu eta egokia aukeratzea. Aukerarik garestienak ez baitira nahitaez 
onenak. Eta hor dago plataforna sinplea ere, doakoa. 

 
Garraio guztiei eragingo die, mudantzei, garabi bidezko garraioari eta azken 
miliako banaketei izan ezik. CMR elektronikoa (nazioarteko garraioa 
kontrolatzeko dokumentua) ezartzeko prozesua ere abian da, baina oraindik 
ez da derrigorrezkoa, eta paperezko CMRa erabil daiteke oraindik. Hau da, 
Euskal Herriko errepideetatik abiatzen diren nazioarteko garraioak ez dute 
agiri welektronikorik behar, orain arte bezala paperezko CMRa nahikoa dute.  

 
Urtebete gorde 
Abiatzen denetik zama entregatzen duen arte eraman behar du garraiolariak 
agiria kamioian. Gailu mugikorrean edota QR kodearekin inprimatutako 
kopia batean. Errwz erakusteko moduan. Eta gero aldatu gabe gorde behar 
da, gutxienez urtebetean, bai garraiolariak eta baita kargatzaileak ere. 
Ordenagailu batean gorde daiteke eta hodeian ere bai.  

Kontrol Agiria eta garraio-karta ez dira gauza bera. Biak eraman behar dira, 
dokumentu bakoitzak bere funtzioa du. Kontrol Agiria ikuskapenetarako 
erabiltzen da eta garraioaren informazio guztia dauka bere baitan. Garraio 
kartak, izan diren gertaerak jasotzen ditu, iristean zigilua jarri edo kexaren 
bat txertatu. Albarana ere beste gauza bat da, garraioa ondo burutu dela 
egiaztatzen du.  


